
Intervju visokog predstavnika
i specijalnog predstavnika EU
“Dodik ne može hapsiti”

Predsjednik Republike Srpske Milorad Dodik kaže da ste Vi
visoki predstavnik samo u Sarajevu. Kako to komentarišete?

Ono  što  Dodik  kaže  je  njegovo  lično  mišljenje.  Dejtonski
mirovni sporazum i Vijeće sigurnosti Ujedinjenih nacija govore
drugačije.

 

Predsjednik Dodik kaže da će tražiti od policije RS da planira
hapšenje većeg broja pojedinaca, uključujući Divjaka i Ganića,
čim kroče u RS.

Činjenica  da  predsjednik  RS  spominje  da  će  policija  RS
uhapsiti  Divjaka  i  Ganića  očigledno  prelazi  liniju
neodgovarajućeg  političkog  uplitanja  u  operativni  rad
policije.

Naravno da očekujem da će sve radnje koje poduzima Policija RS
biti u skladu sa zakonom.

Ali, pored pitanja operativnog policijskog rada, postoje vrlo
ozbiljna pitanja koja se tiču vladavine zakona i ustavnog
poretka. Prvo, svako hapšenje koje naredi predsjednik RS, ili
inače bilo koji predsjednik, bilo bi nezakonito. Drugo, ratni
zločini  spadaju  u  kategoriju  krivičnih  djela  za  koje  je

nadležna  država;  entitetska  pravosudna  tijela  ih  mogu
procesuirati, ali tek nakon ocjene i proslijeđivanja istih od
strane pravosudnih tijela na državnom nivou. Treće, što se
tiče  međunarodnih  naloga  i  ekstradicije,  provođenje
međunarodnih i međuentitetskih krivičnih propisa je nadležnost
državnog  nivoa.  Ovo  je  regulirano  eksplicitnom  ustavnom
odredbom.  To  znači  da  vlasti  na  državnom  nivou,  a  ne
entitetske  vlasti,  odlučuju  o  ekstradiciji.

Govorim u ime šire međunarodne zajednice kada kažem da se mora
poštovati vladavina zakona u svakom dijelu ove zemlje i da su
svi političari i zvaničnici na svim nivoima obavezni poštovati
zakone BiH.

 

Zvaničnici RS-a su vas kritikovali zbog vašeg angažmana u
slučaju Divjak?

Da, i polaskan sam što ljudi mogu pomisliti da mogu utjecati
na austrijske medije, a pomalo i zabrinut što ljudi misle da
bih ja mogao utjecati na pravosuđe Austrije.     

Činjenica je da je Jovan Divjak poznata osoba. Austrijski
novinari su ga znali puno prije nego ja. Nadati se da će
njegovo  hapšenje  proći  nezapaženo  u  javnosti  je,  najblaže
rečeno,  glupo.  Drugo,  austrijski  sudovi  razmotrit  će  ovo
pitanje iz perspektive važećeg zakona – i ništa drugo.

Ali, dopustite da kažem sljedeće: shvatam da Srbi žele da
slučaj Dobrovoljačka bude rasvijetljen. I ja to želim. Ali,
kada se to desi, to će biti rezultat rada Tužioca BiH i desiće
se pred Sudom BiH. Iskreno, to otežavaju oni koji napadaju bh.
pravosuđe, ne čine to lakšim.

 

OHR vodi razgovore između stranaka iz FBiH o formiranju vlade.
Kako idu razgovori?



Da,  međunarodna  zajednica  se  sada  mora  fokusirati  na
formiranje vlade. Bez toga, ova zemlja ne može ići naprijed.
Sada je isuviše rano reći da li će biti napretka. Imamo malo
vremena, nekoliko dana, ali jasno je da će i uspjeh i neuspjeh
biti djelo samih stranaka.

 

Ali, opet nema ravnoteže na pozicijama u FBiH – nema dovoljno
Srba,  nakon  što  je  Bošnjak  imenovan  za  predsjedavajućeg
Zastupničkog doma, a Jaganjac je predsjednik Ustavnog suda.
Opet imamo istu situaciju kakvu smo imali prije godinu dana
kada ste prijetili da ćete smijeniti Sakiba Softića kako bi se
to popravilo?

Formiranje vlasti je u toku, a to znači da će odredba o
jednakoj  zastupljenosti  konstitutivnih  naroda  na  svih  šest
ključnih pozicija morati biti uzeta u obzir u ovom procesu.


